
Annotatsiya. Mazkur maqolada iqtisodiyot tarmoqlarini rivojlantirish strategiyalarini ishlab chiqishning nazariy-metodologik 
asoslari tadqiq etilgan. Tahlil jarayonida tarmoq strategiyalarini shakllantirishda konsepsiyaning markaziy o‘rni, missiya 
va uzoq muddatli rivojlanish ko‘rinishi o‘rtasidagi uzviy bog‘liqlik hamda strategik tamoyillar va ustuvor yo‘nalishlarni 
belgilashning ahamiyati ochib berilgan. Maqolada amalda qo‘llanilayotgan strategik hujjatlarda qisqa muddatli taktik 
vazifalarning strategik maqsadlar bilan aralashib ketishi tanqidiy tahlil qilingan. Tadqiqot natijalari iqtisodiyot tarmoqlarini 
strategiyalashda uzoq muddatli rivojlanish vektorini aniq belgilash, strategik ustuvor yo‘nalishlarni ilmiy asosda tanlash va 
milliy iqtisodiy siyosat samaradorligini oshirish imkonini beradi.

Kalit soʻzlar: iqtisodiyot tarmoqlari, tarmoq strategiyasi, strategiyalash, konsepsiya, missiya, rivojlanish ko‘rinishi, strategik 
tamoyillar, strategik ustuvor yo‘nalishlar, strategik diagnostika, OTSW-tahlil, uzoq muddatli rivojlanish.
Abstract. This article examines the theoretical and methodological foundations for developing strategies for the 
development of economic sectors. The analysis reveals the central role of the concept in shaping sectoral strategies, 
the interconnection between the mission and the long-term development vision, as well as the importance of defining 
strategic principles and priority areas. The paper provides a critical assessment of the practice of mixing short-term 
tactical tasks with strategic objectives in existing strategic documents. The research findings make it possible to more 
clearly define the long-term development vector in the strategizing of economic sectors, to scientifically substantiate the 
selection of strategic priorities, and to enhance the effectiveness of national economic policy.

Key words: economic sectors, sectoral strategy, strategizing, concept, mission, development vision, strategic principles, 
strategic priorities, strategic diagnostics, OTSW analysis, long-term development.
Аннотация. В данной статье исследуются теоретические и методологические основы развития экономических 
секторов. В процессе анализа раскрывается центральная роль концепции в формировании отраслевых 
стратегий, неразрывная связь между миссией и долгосрочным видением развития, а также важность определения 
стратегических принципов и приоритетов. В статье критически анализируется смешение краткосрочных 
тактических задач со стратегическими целями в стратегических документах, используемых на практике. Результаты 
исследования позволяют четко определить вектор долгосрочного развития при стратегическом планировании 
экономических секторов, научно обоснованно выбрать стратегические приоритеты и повысить эффективность 
национальной экономической политики.

Ключевые слова: экономические секторы, отраслевая стратегия, стратегическое планирование, концепция, 
миссия, видение развития, стратегические принципы, стратегические приоритеты, стратегическая диагностика, 
ОТСВ-анализ, долгосрочное развитие.

K I R I S H
Hozirgi globallashuv, iqtisodiyotni raqamlashtirish va raqobat kurashi kuchayib borayotgan bir sharoitda 

iqtisodiyot tarmoqlarini maqsadli va samarali rivojlantirish masalasi davlat iqtisodiy siyosatining ustuvor 
yo‘nalishlaridan biriga aylanmoqda. Milliy iqtisodiyotning barqaror o‘sishi, uning tashqi ta’sirlarga chidamliligi 
va resurslardan oqilona foydalanish darajasi ko‘p jihatdan iqtisodiyot tarmoqlarini rivojlantirishga yo‘naltirilgan 

strategiyalarning qay darajada puxta ishlab chiqilganiga bog‘liqdir. Shu bois iqtisodiyot tarmoqlarini rivojlantirish 
strategiyalarini shakllantirishning nazariy-metodologik asoslarini chuqur o‘rganish alohida ilmiy va amaliy 
ahamiyat kasb etadi [1].

Iqtisodiyot tarmoqlari milliy iqtisodiyotning asosiy tarkibiy qismlari bo‘lib, ularning rivojlanish darajasi 
ishlab chiqarish hajmi, bandlik, investision faollik, innovasion salohiyat va eksport imkoniyatlariga bevosita 
ta’sir ko‘rsatadi [2]. Shu nuqtai nazardan, tarmoqlarni rivojlantirish strategiyalari faqat qisqa muddatli iqtisodiy 
maqsadlarni emas, balki uzoq muddatli barqaror o‘sishni ta’minlashga qaratilgan kompleks va tizimli yondashuv 
asosida ishlab chiqilishi lozim. Bunda tarmoqlararo aloqalar, resurslar taqsimoti, texnologik o‘zgarishlar va 
bozor kon’yunkturasi kabi omillarni hisobga olish muhim hisoblanadi.

Nazariy jihatdan iqtisodiyot tarmoqlarini rivojlantirish strategiyalarini ishlab chiqish masalasi klassik, 
neoklassik, institusional va innovasion iqtisodiy maktablar doirasida turlicha talqin qilinadi. Klassik 
yondashuvlarda ishlab chiqarish omillarining samaradorligiga e’tibor qaratilsa, neoklassik nazariyalarda bozor 
mexanizmlari va raqobat ustunliklari asosiy o‘rin tutadi [3]. Institusional yondashuv tarmoqlar rivojlanishida 
davlat siyosati, qonunchilik muhiti va institutlar rolini ahamiyatli hisoblasa [4], innovasion iqtisodiy nazariyalar 
texnologik taraqqiyot, ilm-fan va innovatsiyalarni tarmoqlar rivojlanishining hal qiluvchi omili sifatida ko‘radi [5].

Metodologik jihatdan tarmoqlarni rivojlantirish strategiyalarini ishlab chiqishda tizimli tahlil, ssenariyli 
modellashtirish, indikativ rejalashtirish, qiyosiy tahlil, shuningdek, mikro va makro darajadagi iqtisodiy 
ko‘rsatkichlarni kompleks baholash usullaridan foydalanish talab etiladi [6]. Bu usullar orqali tarmoqlarning 
mavjud holati, rivojlanish salohiyati, muammolari va istiqbol yo‘nalishlari aniqlanadi hamda strategik qarorlar 
qabul qilish uchun ilmiy asos yaratiladi.

Milliy iqtisodiyotning rivojlanish shart-sharoitlari va mintaqalarning tabiiy-iqtisodiy salohiyatini hisobga olgan 
holda ishlab chiqilgan tarmoq strategiyalari iqtisodiy islohotlarning samaradorligini oshirishda muhim ahamiyat 
kasb etadi. Ayniqsa, rivojlanayotgan mamlakatlar uchun tarmoqlarni maqsadli rivojlantirish orqali iqtisodiyotni 
diversifikatsiyalash, qo‘shilgan qiymatni oshirish va tashqi bozorlarda raqobatbardoshlikni kuchaytirish strategik 
vazifa hisoblanadi.

M A V Z U G A  O I D  A D A B I Y O T L A R  S H A R H I
Iqtisodiyot tarmoqlarini rivojlantirish strategiyalarini ishlab chiqish masalasi iqtisodiy fanlarda uzoq yillar 

davomida turli nazariy yondashuvlar va metodologik qarashlar doirasida o‘rganib kelingan. Mazkur masalaga 
oid ilmiy adabiyotlarni tahlil qilish shuni ko‘rsatadiki, tarmoq strategiyalarini shakllantirishda konseptual 
yondashuv, institusional muhit, innovasion omillar va strategik boshqaruv usullari alohida ahamiyat kasb etadi.

Klassik va neoklassik iqtisodiy nazariyalarda tarmoqlar rivojlanishi asosan ishlab chiqarish omillarining 
samaradorligi, kapital jamg‘arilishi va bozor mexanizmlari orqali tushuntiriladi. Jumladan, P. Samuelson va 
V. Nordxaus iqtisodiy o‘sish va tarmoqlar rivojlanishini bozor muvozanati, raqobat va resurslarning optimal 
taqsimoti bilan bog‘laydi [3]. Bu yondashuv tarmoq strategiyalarini ishlab chiqishda iqtisodiy samaradorlikka 
e’tibor qaratish zarurligini ilmiy asoslab beradi.

Iqtisodiy rivojlanishning tarkibiy va tarmoq xususiyatlariga e’tibor qaratgan tadqiqotlarda esa tarmoqlar 
o‘rtasidagi nomutanosibliklar, iqtisodiyotni diversifikatsiya qilish va qo‘shilgan qiymat zanjirini uzaytirish 
masalalariga alohida urg‘u beriladi. M. Todaro va S. Smit iqtisodiy taraqqiyotni ta’minlashda tarmoq siyosatining 
maqsadli va uzoq muddatli xarakterga ega bo‘lishi lozimligini ta’kidlaydilar [2]. Ularning fikricha, tarmoq 
strategiyalari iqtisodiy o‘sish bilan bir qatorda ijtimoiy rivojlanish vazifalarini ham hal etishi kerak.

Institusional iqtisodiy nazariya doirasida tarmoq strategiyalarini ishlab chiqishda davlat siyosati, qonunchilik 
muhiti va institusional tuzilmalarning roli ustuvor hisoblanadi. D. Nort institusional muhit iqtisodiy faoliyatning 
yo‘nalishini belgilashini va strategik qarorlarning samaradorligi aynan institutlar sifatiga bog‘liq ekanini asoslab 
beradi [4]. Bu yondashuv iqtisodiyot tarmoqlarini strategiyalashda faqat bozor omillarini emas, balki davlat 
boshqaruvi va tartibga solish mexanizmlarini ham hisobga olish zarurligini ko‘rsatadi.

Innovasion iqtisodiy nazariyalar esa tarmoqlar rivojlanishida texnologik taraqqiyot, ilm-fan va innovatsiyalarni 
hal qiluvchi omil sifatida ko‘radi. Shumpeter iqtisodiy rivojlanishni innovasion jarayonlar, yangi texnologiyalar va 
“ijodiy vayronkorlik” mexanizmi bilan bog‘laydi [5]. Mazkur yondashuv tarmoq strategiyalarida innovatsiyalarga 
intilish va texnologik modernizatsiyani ustuvor yo‘nalish sifatida belgilashning nazariy asosini tashkil etadi.

Tarmoqlarning raqobatbardoshligini oshirish va strategik ustunliklarni shakllantirish masalalari M. Porter 
tadqiqotlarida keng yoritilgan. U tarmoq va milliy iqtisodiyot raqobat ustunliklari klasterlar, innovatsiya va samarali 
strategik pozisiyalashuv orqali shakllanishini ta’kidlaydi [1]. Porterning konsepsiyasi tarmoq strategiyalarida 
ustuvor yo‘nalishlarni aniqlash va resurslarni maqsadli taqsimlashda muhim metodologik asos hisoblanadi.

Xalqaro tashkilotlar tomonidan olib borilgan tadqiqotlarda ham iqtisodiyot tarmoqlarini strategiyalashning 
zamonaviy yondashuvlari keng yoritilgan. Xususan, UNIDO hisobotlarida tarmoqlarni rivojlantirishda 
raqamlashuv, sanoat 4.0, innovasion ekotizimlar va inson kapitali rivoji ustuvor ahamiyat kasb etishi ta’kidlanadi 

[6]. Bu yondashuvlar tarmoq strategiyalarini ishlab chiqishda uzoq muddatli texnologik va institusional omillarni 
hisobga olish zarurligini ko‘rsatadi.

Shu bilan birga, adabiyotlar tahlili shuni ko‘rsatadiki, ko‘plab tadqiqotlarda strategiyalarni shakllantirishda 
metodologik muammolar, jumladan, qisqa muddatli taktik yondashuvlarni strategik rejalashtirish bilan 
adashtirish, SWOT-tahlilga ortiqcha tayanish va strategik vektorni aniq belgilamaslik holatlari uchraydi. Bu 
esa tarmoq strategiyalarining izchilligi va samaradorligini pasaytiradi. Ushbu holat iqtisodiyot tarmoqlarini 
rivojlantirish strategiyalarini ishlab chiqishda konseptual va metodologik yondashuvlarni qayta ko‘rib chiqish 
zarurligini taqozo etadi.

Umuman olganda, adabiyotlar tahlili iqtisodiyot tarmoqlarini rivojlantirish strategiyalarini ishlab chiqishda 
nazariy va metodologik yondashuvlarni kompleks qo‘llash, konsepsiyaga asoslangan strategik fikrlashni 
shakllantirish hamda uzoq muddatli rivojlanish vektorini aniq belgilash muhimligini ko‘rsatadi [7,8].  Mazkur 
maqolada aynan shu jihatlar chuqur tahlil qilinib, tarmoq strategiyalarini shakllantirishdagi ilmiy-metodologik 
asoslar takomillashtiriladi.

T A D Q I Q O T  M E T O D O L O G I YA S I
Mazkur tadqiqot iqtisodiyot tarmoqlarini rivojlantirish strategiyalarini ishlab chiqishning nazariy-metodologik 

asoslarini aniqlashga qaratilgan bo‘lib, u strategik boshqaruv, institusional va innovasion iqtisodiy nazariyalarga 
tayanadi. Tadqiqot jarayonida iqtisodiyot tarmoqlari o‘zaro bog‘liq va ko‘p darajali tizim sifatida qaralib, ularning 
rivojlanishiga tashqi muhit omillari, institusional shart-sharoitlar va innovasion jarayonlarning ta’siri kompleks 
ravishda tahlil qilindi.

Metodologik jihatdan tadqiqot tizimli va qiyosiy yondashuvlar asosida amalga oshirilib, xalqaro va milliy 
amaliyotda qo‘llaniladigan tarmoq strategiyalari kontent-tahlil orqali o‘rganildi. Shu bilan birga, strategik 
diagnostika, qadriyatlar va manfaatlarning strategik tahlili hamda trendlarning strategik tahlili iqtisodiyot 
tarmoqlarining mavjud holati va uzoq muddatli rivojlanish salohiyatini baholashga xizmat qildi.

Imkoniyatlarning strategik tahlili OTSW-tahlil asosida amalga oshirilib, u tashqi imkoniyatlar va tahdidlar 
hamda ichki kuchli va zaif tomonlarni aniqlash orqali strategik ustuvor yo‘nalishlarni belgilash imkonini berdi. 
Olingan natijalar resurslar va vaqt cheklanganligini inobatga olgan holda iqtisodiy-matematik usullar yordamida 
dastlabki baholanib, iqtisodiyot tarmoqlarining uzoq muddatli rivojlanish vektorini shakllantirishga yo‘naltirildi.

T A H L I L  V A  N A T I J A L A R
Tarmoq strategiyalarining asosiy va hal qiluvchi bloki konsepsiya hisoblanib, u strategiyaning mazmunan 

yaxlitligi, mantiqiy izchilligi hamda uzoq muddatli rivojlanish yo‘nalishini belgilab beradi. Konsepsiya strategiyalash 
jarayonida dastlabki metodologik poydevor vazifasini bajarib, missiya va uzoq muddatli rivojlanish ko‘rinishi 
kabi muhim strategik hujjatlarni o‘z ichiga oladi. Mazkur hujjatlar strategiyalash ob’yektining tashqi va ichki 
muhitdagi pozisiyasini aniqlab, qabul qilinadigan barcha strategik qarorlarning umumiy logikasini shakllantiradi.

Tarmoq strategiyasi missiyasi tashqi muhit uchun mo‘ljallangan strategik hujjat bo‘lib, u strategiyalash 
ob’yekti haqidagi fundamental ma’lumotlarni o‘zida mujassam etishi lozim. Xususan, missiyada obyektning 
vujudga kelish shart-sharoitlari va faoliyat yuritish asoslari, strategiyalar tizimidagi o‘rni (xalqaro, milliy yoki 
mintaqaviy darajada), ishlab chiqilayotgan strategiyaning o‘ziga xos xususiyatlari va amaliy foydaliligi, 
shuningdek, strategiyaning umumiy ijtimoiy va iqtisodiy samarasi aniq ifodalanishi zarur. Missiya strategiyalash 
ob’yektining jamiyat, davlat va iqtisodiyot uchun ahamiyatini ochib berib, uning mavjudligini strategik jihatdan 
asoslab beradi [9].

Tarmoq strategiyasining uzoq muddatli rivojlanish ko‘rinishi esa ichki strategik hujjat hisoblanib, u 
missiyaga erishishni ta’minlashga qaratilgan tamoyillar va strategik ustuvor yo‘nalishlar tizimidan tashkil topadi. 
U strategiyalash ob’yektining kelajakda erishishi lozim bo‘lgan maqsadli holatini, rivojlanish vektorini va shu 
vektor bo‘yicha harakatlanish trayektoriyasini belgilaydi. Shu ma’noda, rivojlanish ko‘rinishi strategiyaning 
natijaviy qismi bo‘lib, u missiyada belgilangan maqsadlarni amaliy harakatlar tizimiga aylantirishga xizmat qiladi.

Strategiya tamoyillari tarmoq strategiyalarini metodologik jihatdan to‘g‘ri ishlab chiqish va samarali 
amalga oshirishni ta’minlovchi asosiy qoidalar majmuidir. Ular strategiyalash jarayonida qaror qabul qilishda 
mezon vazifasini bajaradi. Tahlil shuni ko‘rsatadiki, tarmoq strategiyalarini ishlab chiqishda ijtimoiy foydalilik, 
ko‘pyoqlama manfaatlilik, strategiyalar tizimidagi iyerarxiya, strategiyalar tizimiga integratsiyalashganlik, 
innovatsiyalarga intilish, uzoq muddatli samaradorlik, multiplikativ ta’sir (ya’ni yangi natija va effektlar hosil 
bo‘lishi), shuningdek, strategiyalash ob’yekti faoliyati xususiyatlaridan kelib chiquvchi tamoyillarga rioya etilishi 
zarur. Ushbu tamoyillar strategiyaning deklarativ emas, balki amaliy va natijaviy bo‘lishini ta’minlaydi.

Strategik ustuvor yo‘nalishlar har qanday strategiyaning, xususan tarmoq strategiyalarining markaziy 
tarkibiy qismi hisoblanadi. Ular strategiyalash ob’yektining mavjud va potensial strategik imkoniyatlariga 

tayanadi hamda missiyada oldindan belgilangan manfaatlar guruhi bilan uzviy bog‘liq holda shakllantiriladi. 
Mazkur ustuvor yo‘nalishlarni izchil va maqsadli amalga oshirish orqali strategiyaning bosh maqsadi — aholining 
turmush sifati va farovonligini oshirishga erishiladi. Shu sababli ishlab chiqilayotgan tarmoq strategiyasining 
muvaffaqiyati to‘g‘ridan-to‘g‘ri strategik ustuvor yo‘nalishlarning to‘g‘ri tanlanganligiga bog‘liq hisoblanadi.

Strategik ustuvor yo‘nalishlarni shakllantirishda ikki asosiy talabga qat’iy rioya qilish lozim. Birinchidan, har 
qanday ustuvor yo‘nalish faqat asoslangan, real strategik imkoniyatlarga tayanish kerak. Ikkinchidan, har bir 
strategik ustuvor yo‘nalish muayyan raqobat ustunligidan kelib chiqishi hamda uni amalga oshirish uchun to‘liq 
va barqaror resurs bazasi bilan ta’minlangan bo‘lishi shart. Aks holda, strategiya amalga oshirilmaydigan yoki 
qisqa muddatli natijalar bilan cheklanib qoladigan hujjatga aylanib qoladi.

Strategik ustuvor yo‘nalishlar uchun aniq va o‘lchanadigan maqsadlar belgilanib, ular mazkur yo‘nalishlarni 
amalga oshirish natijalari bilan bog‘liq bo‘lishi lozim. Shu bilan birga, har bir ustuvor yo‘nalish bo‘yicha umumiy 
va iqtisodiy samaradorlik ko‘rsatkichlari — byudjet (davlat) yoki xususiy (tijorat) samaradorlik aniqlanishi talab 
etiladi. Bu strategiyaning ijtimoiy-iqtisodiy samarasini baholash imkonini beradi.

Rivojlanish ko‘rinishining natijaviy qismida strategiyalash ob’yektining yagona va uzoq muddatli rivojlanish 
vektori hamda unga erishishga qaratilgan harakatlar trayektoriyasi belgilab beriladi. Rivojlanish trayektoriyasi 
strategiyaning umumiy liniyasini anglatib, unda strategik ustuvor yo‘nalishlar va maqsadlar vaqt bo‘yicha davriy 
taqsimlangan bo‘lishi lozim [10].

Tarmoq strategiyasini ishlab chiqishda konsepsiyaning yuqori va hal qiluvchi ahamiyatga ega ekanligidan 
kelib chiqib, uni shakllantirish jarayoni chuqur kompleks tadqiqotlar natijalariga tayanadi. Ushbu jarayon 
strategiyalash ob’yektining strategik diagnostikasi, strategik tahlil hamda strategik ustuvor yo‘nalishlar 
samaradorligini dastlabki baholash bosqichlarini qamrab oladi. Tahlil instrumentlari va usullari hamda ulardan 
foydalanish ketma-ketligi strategiyalashning umumiy nazariyasi asosiy g‘oyalariga to‘liq mos kelishi va strategik 
fikrlash tamoyillariga muvofiq bajarilishi lozim.

Strategik diagnostika strategiyalash obyektini tadqiq etishning dastlabki bosqichi hisoblanib, uning natijalari 
ob’yekt haqidagi birlamchi tizimli tasavvurlarni shakllantiradi. Xususan, ob’yektning global iqtisodiy tizimdagi 
o‘rni, strategiyalash tizimida joylashuvi, joriy davrda amalga oshiriladigan manfaatlar guruhi va birlamchi 
salohiyati aniqlanadi. Diagnostika natijalari qadriyatlar va manfaatlar strategik tahlili yo‘nalishini belgilab berishi 
lozim.

Qadriyatlar va manfaatlar strategik tahlili strategiyalash ob’yekti faoliyati va rivojlanishi atrofida jamlangan 
milliy, ijtimoiy, mintaqaviy, tarmoq, korporativ va xalqaro manfaatlarni chuqur o‘rganishga qaratilgan. Strategik 
diagnostika va mazkur tahlil natijasida olingan ma’lumotlar missiyani shakllantirish uchun asos bo‘lib xizmat 
qiladi. Ana shu ma’lumotlar asosida tarmoq strategiyasining maqsadliligi, o‘ziga xosligi va foydaliligi aniqlanadi.

Trendlarning strategik tahlili strategiyalash ob’yektiga uzoq muddatli istiqbolda ta’sir ko‘rsatuvchi yoki ta’sir 
qilish ehtimoliga ega bo‘lgan strategik omillar, qonuniyatlar va tendensiyalarni aniqlashga yo‘naltiriladi. Ushbu 
tahlil natijasida strategik imkoniyatlar va tahdidlar belgilanadi hamda rivojlanish ko‘rinishining birinchi elementi 
— strategik tamoyillar tizimi shakllantiriladi. Keyingi bosqichda imkoniyatlarning strategik tahlili amalga oshirilib, 
u chuqur OTSW-tahlilga asoslanadi. Bu tahlil tashqi imkoniyat va tahdidlardan boshlab, ob’yektning kuchli va 
kuchsiz tomonlarini kompleks baholash imkonini beradi.

Resurslar va vaqt cheklanganligi strategik ustuvor yo‘nalishlarni dastlabki baholash zaruratini keltirib 
chiqaradi. Ushbu baholash ekonometrik instrumentlar va iqtisodiy-matematik modellashtirish usullari yordamida 
amalga oshiriladi. Natijada strategik ustuvor yo‘nalishlar “minimal xarajatlar asosida maksimal potensial 
samaradorlik” tamoyiliga ko‘ra ranjirlanadi.

Strategik ustuvor yo‘nalishlarni ranjirlash va saralash asosida strategiyalash ob’yektining yagona va uzoq 
muddatli rivojlanish vektori belgilanadi. Bunda ustuvor yo‘nalishlar amalga oshirish davri va ketma-ketligiga 
muvofiq taqsimlanib, ob’yektning belgilangan vektor bo‘yicha harakat trayektoriyasi ishlab chiqiladi.

Tarmoq strategiyalarini ishlab chiqish amaliyotida SWOT-tahlil usuli keng qo‘llanilib, u ichki va tashqi muhit 
omillarini tizimlashtirishning eng sodda va universal instrumentlaridan biri sifatida qaraladi. Mazkur usul orqali 
strategiyalash ob’yektining kuchli va zaif tomonlari, shuningdek, rivojlanish imkoniyatlari va tahdidlari aniqlanib, 
qaror qabul qiluvchilar uchun muayyan dastlabki analitik baza yaratiladi. Ayniqsa, SWOT-tahlilning vizualligi 
va qo‘llashda nisbatan osonligi uni davlat, tarmoq va korporativ darajadagi strategik hujjatlar tayyorlashda 
ommalashtirgan. Biroq uni strategiyalash jarayonining asosiy metodologik poydevori sifatida qo‘llash uzoq 
muddatli rivojlanishni ta’minlash nuqtai nazaridan qator cheklovlarni yuzaga keltiradi.

SWOT-tahlil usulidan ortiqcha foydalanish tarmoq strategiyalarini ishlab chiqishda muhim metodologik 
cheklov ekanini ko‘rsatdi. Ushbu usul strategiyalash ob’yektining rivojlanish vektorini mavjud muammolar va 
ularni qisqa muddatda hal etish imkoniyatlari bilan bog‘lab qo‘yib, strategik fikrlashni tor doirada shakllantiradi. 
Bu esa strategiyaning uzoq muddatlilik tamoyiliga zid bo‘lib, tashqi tahdid va xatarlar ta’sirida strategiya 
vektorining doimiy ravishda o‘zgarishiga sabab bo‘ladi. Natijada strategiya konseptual hujjat emas, balki joriy 
muammolarga reaktiv javob berish vositasiga aylanib qoladi, bu esa milliy va tarmoq miqyosida barqaror 

rivojlanish maqsadlariga erishish imkoniyatlarini cheklaydi. Shu bois, tarmoq strategiyalarini ishlab chiqishda 
SWOT-tahlildan yordamchi instrument sifatida foydalanish, asosiy e’tiborni esa strategik diagnostika, qadriyatlar 
va manfaatlar tahlili, trendlar va imkoniyatlarning chuqur strategik tahliliga qaratish maqsadga muvofiqdir.

SWOT-tahlilga muqobil sifatida taklif etilayotgan OTSW-tahlil usuli strategiyalash jarayonida metodologik 
jihatdan yanada mukammal yondashuvni ta’minlaydi. Ushbu usulda tahlil tashqi muhitdan boshlanib, avval 
strategik imkoniyatlar va tahdidlar aniqlanadi, so‘ngra ushbu omillar nuqtai nazaridan strategiyalash ob’yektining 
ichki salohiyati — kuchli va kuchsiz tomonlari baholanadi. Bunday ketma-ketlik strategik fikrlashni muammolarga 
emas, balki kelajakdagi imkoniyatlarga yo‘naltiradi hamda rivojlanish vektorini tashqi muhitdagi uzoq muddatli 
tendensiyalar bilan muvofiqlashtirish imkonini beradi. Natijada strategiya reaktiv emas, balki proaktiv xarakter 
kasb etadi.

OTSW-tahlil usuli strategik ustuvor yo‘nalishlarni shakllantirishda ham muhim afzalliklarga ega. Ushbu 
yondashuvda ustuvor yo‘nalishlar ichki muammolardan kelib chiqib emas, balki strategik imkoniyatlar va 
raqobat ustunliklariga tayanadigan holda aniqlanadi. Bu esa strategik qarorlarni resurslar va vaqt cheklanganligi 
sharoitida “minimal harajatlar asosida maksimal uzoq muddatli samara” tamoyiliga muvofiq qabul qilishga 
xizmat qiladi [11]. Shu ma’noda, OTSW-tahlil tarmoq strategiyalarini ishlab chiqishda uzoq muddatli rivojlanishni 
ta’minlovchi, manfaatlar muvozanatiga asoslangan va strategik barqarorlikni kuchaytiruvchi samarali 
metodologik instrument sifatida namoyon bo‘ladi.

X U L O S A  V A  T A K L I F L A R
Mazkur tadqiqot natijalari iqtisodiyot tarmoqlarini rivojlantirish strategiyalarini ishlab chiqishda nazariy va 

metodologik yondashuvlarni chuqurlashtirish zarurligini ilmiy jihatdan asoslab berdi. Tahlillar shuni ko‘rsatdiki, 
tarmoq strategiyalarining samaradorligi, eng avvalo, ularning konseptual jihatdan to‘g‘ri shakllantirilganligi, 
missiya va uzoq muddatli rivojlanish ko‘rinishi o‘rtasidagi uzviy bog‘liqlik, shuningdek, strategik tamoyillar va 
ustuvor yo‘nalishlarning aniq belgilab olinganligiga bog‘liq hisoblanadi. Konsepsiya strategiyalash jarayonida 
markaziy o‘rin egallab, qabul qilinadigan barcha strategik qarorlarning umumiy mantig‘ini va uzoq muddatli 
rivojlanish vektorini belgilaydi.

Tadqiqot natijasida aniqlandiki, amalda qabul qilinayotgan ko‘plab tarmoq strategiyalarida strategik 
va taktik yondashuvlar o‘rtasidagi chegara yetarli darajada aniq belgilanmagan. Natijada, qisqa muddatli 
muammolarni bartaraf etishga qaratilgan chora-tadbirlar strategik maqsadlar sifatida talqin qilinib, uzoq 
muddatli rivojlanish vektori ikkinchi darajaga surib qo‘yilmoqda. Bu holat tarmoqlarning rivojlanish yo‘nalishini 
tez-tez o‘zgartirishga olib kelib, strategik hujjatlar o‘rtasidagi izchillikni buzadi hamda milliy iqtisodiy siyosat 
samaradorligini pasaytiradi.

Tadqiqot natijalari shuni ko‘rsatdiki, strategik ustuvor yo‘nalishlarni belgilash jarayonida ularning real 
strategik imkoniyatlarga tayanishini va to‘liq resurs bazasi bilan ta’minlanganligini ta’minlash hal qiluvchi 
ahamiyat kasb etadi. Strategik ustuvor yo‘nalishlar aniq raqobat ustunliklariga asoslanmagan holda belgilansa, 
strategiya deklarativ tus kasb etib, kutilgan ijtimoiy-iqtisodiy natijalarga olib kelmaydi. Shu sababli, har bir 
ustuvor yo‘nalish bo‘yicha aniq maqsadlar, amalga oshirish muddatlari va iqtisodiy hamda ijtimoiy samaradorlik 
ko‘rsatkichlari belgilab olinishi zarur.

Olingan ilmiy natijalar asosida iqtisodiyot tarmoqlarini rivojlantirish strategiyalarini takomillashtirish bo‘yicha 
quyidagi takliflar ishlab chiqildi. Birinchidan, tarmoq strategiyalarini shakllantirishda konsepsiyaga asoslangan 
yondashuvni institusional jihatdan mustahkamlash, ya’ni missiya, uzoq muddatli rivojlanish ko‘rinishi, strategik 
tamoyillar va ustuvor yo‘nalishlar o‘rtasidagi mantiqiy bog‘liqlikni ta’minlash zarur. Ikkinchidan, strategik 
hujjatlarni ishlab chiqish jarayonida qisqa muddatli taktik vazifalarni alohida dastur va chora-tadbirlar doirasida 
hal etib, strategiyani uzoq muddatli rivojlanish maqsadlariga qat’iy yo‘naltirish maqsadga muvofiq.

Uchinchidan, tarmoq strategiyalarini ishlab chiqishda strategik diagnostika, trendlarning strategik 
tahlili va imkoniyatlarning OTSW-tahliliga asoslangan kompleks metodologik yondashuvni joriy etish taklif 
etiladi. Bu yondashuv strategiyalash ob’yektining rivojlanish vektorini muammolardan emas, balki strategik 
imkoniyatlardan kelib chiqqan holda belgilash imkonini beradi. To‘rtinchidan, strategik ustuvor yo‘nalishlarni 
baholashda ekonometrik va iqtisodiy-matematik modellashtirish usullaridan foydalanish orqali resurslardan 
samarali foydalanish va maksimal ijtimoiy-iqtisodiy samaraga erishish imkoniyatlari kengaytirilishi lozim. 

Umuman olganda, mazkur tadqiqot iqtisodiyot tarmoqlarini rivojlantirish strategiyalarini ishlab chiqishda 
nazariy-metodologik yondashuvlarni takomillashtirishga qaratilgan bo‘lib, uning natijalari davlat boshqaruvi 
amaliyotida, tarmoq va mintaqaviy strategiyalarni ishlab chiqishda hamda keyingi ilmiy tadqiqotlarda qo‘llanilishi 
mumkin. Konsepsiyaga asoslangan, uzoq muddatli rivojlanish vektoriga yo‘naltirilgan strategik yondashuv 
milliy iqtisodiyotning barqaror o‘sishi va raqobatbardoshligini ta’minlashda muhim ilmiy-amaliy ahamiyat kasb 
etadi.

